
PSG KONSULT KONDIG OORNAME VAN BROSIST AAN
PSG Konsult, die onafhanklike finansiële beplannings- en aandelemakelaarsmaatskappy in die PSG-stal, het vandag sy vierde oorname in minder as drie jaar in die finansiële dienstebedryf aangekondig. Dit bestaan uit die verkryging vir ’n onbekende bedrag van die korttermyn-versekeringsadministrateur, Brosist. 
Die transaksie geld effektief vanaf 1 Maart 2008. Dit volg op die verkryging deur PSG Konsult van die korttermyn-versekeringsarm van Vleissentraal in Junie 2005, Multinet, ’n landwye korttermyn-versekeringsmakelary, in Januarie 2006 en Advance Wealth Management, ŉ finansiële beplanningsmaatskappy, in Augustus 2006.
Die bedrywighede van Brosist sal in die PSG Konsult-verwante maatskappy, Topexec, opgeneem word, wat soos Brosist ook alle groot produkverskaffers, soos Santam, Hollard  en Mutual & Federal, verteenwoordig.   
Theo Biesenbach, voorsitter van Topexec, het gesê Topexec  administreer tans premie-inkomste ten waarde van R900 miljoen per jaar. Deur die oorname van Brosist sal ’n verdere R320 miljoen per jaar hierby gevoeg word. 

Die stelsels en diensvlakke vir die totale kliëntetal van Topexec, wat bestaan uit korttermyn-versekeringsmakelaars met onder andere dié van PSG Konsult, sal aansienlik deur die oorname verbeter word waartoe Brosist se kundige personeel ’n groot bydrae sal lewer. 
Willem Theron, uitvoerende hoof van PSG Konsult, het gesê Topexec is ’n maatskappy in die PSG Konsult-stal wat die administrasie van korttermyn-versekering doen. PSG Konsult is dankbaar dat hy sy invloed in die Suid-Afrikaanse korttermyn-versekeringsmark met hierdie oorname verder kan verstewig.

Rüdo Goss, tot nou uitvoerende hoof van Brosist wat voortaan op die uitvoerende komitee van Topexec sal dien, het gesê dat met die sinergieë wat tussen Topexec en Brosist bestaan, maak dit sin om kragte in ’n groter groep saam te snoer. Hierdeur word deurlopende dienslewering van gehalte en verskeidenheid van produkte teen mededingende tariewe aan kliente gewaarborg.

PSG Konsult het terselfdertyd aangekondig dat Marthinus Muller pas as hoof uitvoerende beampte van Topexec aangestel is. Muller is ’n geoktrooieerde rekenmeester met wye ervaring in die finansiële dienstebedryf. 

